
O T E I T Z A 
Eskultore baten etorriari aburuak 

Hondarrabiako "Txantxangorri" etxean, abuztuaren 
20tik irailaren 30era, Antologiazko erakusketa jarria 
du Oteitzak. Arantzazuko sailetik 29 multiple eta bes-
te 39 eskultura, bere ekintza saioaren adigarri. 

Euskal Herriko erdal egunkarietan, artikulu poli-
tik irakurri badugu ere, lotsagarririk ere agertu da. 
Nabarmen arkitzen da arteaz aritzeko behar bezalako 
kritikorik eza. Gehiago esango nuke, ikusten diren abu-
ruak ikusirik, egunkarion zuzendariek asmo onik ez 
dutela agertzen. Izan ere ezta erraz ulertzen gure ar-
tista hoberenak hain ahantziak izatea, edo inoiz haue-
takoren bat aipatzean merezi duten bezalako begira-
menez ez tratatzea. eta, hoiek guti bailiren, gure Ama-
tiñok ere bota zigun "puzkar" bat behar ez zuen to-
kian. 

Lehenak guti balliren, J.M. Alvarez-enak, abuz-, 
tuaren 30eko "La Voz de España"koak gehiegizkoak 
dira. 

Artea ezin da logika husez begiratu. Baina Otei-
tzaren antologiari egin zaizkion kritika txarren au-
rrean logikaz begiratu nahi bada ere, bada hontarako 
argudiorik. 

Gure iritziz, Oteizaren arteak badu zer ikusirik 
guri historia aurretik datorkigun tradiziozko arteaz. 
Azilaldian eta Neolitos garaian egin zen arte astrak-
totik hasita, dolmen, kronlenk, hilarri eta herri arte-
ko tresneriak gogoan baditugu, bada zer ikustekorik. 
Oteizak guztiak gogoan izan ditu, bere barne-gogozko 
etorrian egozterakoan, gure begien aurrera ekarri bai-
no lehen. Eta, gero, Oteitzak berak bere barruan izan 
duen eboluzioa ezagutzeko beharrezkoak ditugu bere 
ekintzan jarr i dituen hito horiek. Esate baterako hila-
rriak behar bezala ikusteko, beharrezkoak zaizkigu gu-
re hilarri biribilak eta Aita Donostiaren omenez Le-
saka gaineko Aginan jaso zuen monumentoa, geroztik 
bide hortatik eboluzionatuz egin dituenak eta azkenik, 
momentu honetan, Lemoniz eta Itziar-i egin dizkion hi-
larriak. Beraz, ezta burua asko nekatu beharrik Otei-
zaren agerkizuna ulertzeko, Begiak dituenak zentzu-
nik badu, ikus beza. 

Arantzazuko elizaren aurrekaldean 12 apostoluren 
ordez 14 jartzea, egiaren ordez gezurra jartzea dela? 
baina, puntu hontan, zer du ikustekorik plastika ar-
teak teologiaz? Hontaz inork ezer esatekotan teolo-
goek dute hitza, eta ez beren buruak ar te kritikatzai-
letzat dituztenek. 

Egia esan, badakigu gaia bera teologiari loturik 
dagoena. Baina ezta teologia askorik jakin behar San 

Paulok erromatarrei egin Epistolan Andrónico eta Jo-
nias izeneko bi ere apostolutzat jotzen dituela. Baina, 
harrigarria bada ere, sangotzako Santa Mariaren atau-

rrean (XII. mendearen bukaeran egindako eliza da), 
goi partean, 14 apostolu daude, eta ez 12. (J. E. Uran-

ga eta F. Iñiguez Almech-en Arte Medieval Navarro-
-ren hirugarrea tomoko XII. kapituluan dioenez, atau-

rrea egin zuten artistak Iruneko eskolako nafarrak zi-
ren). 

Zenbat apostolu behar diren, kontu honetan, Otei-
tzak behar bada ez du izango San Paulok bezainbat 
eskubide, biak uste berdina badute ere, baina, arra-

nopola!, Erdi-aroko nafar artistak hainako eskubiderik 
ez duela uste izateari gehiegi deritzagu. 

Ezta lehen aldikoa Oteitzak holako zerbait egiten 
duela. Gaztetxoa nintzela ezagutu nuen Kukuarrin 
egin zuen Andra Maria, eskuetan txori batekin. Eta, 
geroztik ezagutu ditut Kortezubiko Santimamiñen eta 
Bergarako San Mielen, bi ermita polit hauetan, Erdi-
aroko Andra Mariak, Ebangelio Apokrifoetako etorriz 

horniturik, Amaren altzoan Haurra eta honek bere es-
kuan txoria duela. Bi Andra Mariok artista herritarrek 
eginak dira. Honengatik, hau jakiteak uste soil ba-
tera garamatza: Oteitzak teologiaz asko daki edo bes-
tela Oteizak herri arteaz beren buruak "kritikotzat" 
dituztenak baino askoz gehiago daki. Seguru asko. 
bietan. 

Bukatzeko, hau ere esango dugu: arte kontuan es-
pazioen berri dakienak arkituko du Oteitzaren frontoiak 
zer ikustekorik duen Velázquez-en "Las Meninas'ekin. 
Honetarako ere, zentzuna behar da, eta zentzuna bera 
baino gogo-sentipena gehiago. Irudigintzatik aparte, 
Velázquez-ek baliozkorik zer duen jakiteko, batez ere 
irudimena. Mundu guziko kritikoak ikusi zuten Veláz-
quez-en ezer berezirik bazegoen, hirugarren dimensio-
areu bilaketa zela. Hain zuzen Oteitzaren irudimena-
ren etorria hortik joan da. gure frontoiarekin Sevilla-
-ko art is ta handiaren sinboluz, euskaldunon omena era-
man nahiz. Ez ote da eskergarri? 

Beti ere gogoan izan behar duguna, hau da: joan 
zen mendeko antiparrekin ezin dela ikusi egungo ar-
tea. 

Eta, denen gainetik, artista bati ukatu ezinezkoa» 
sorkunderako hartu nahi dituen lizentziak dira: adie-
razpen edo espresiobiderako libertatea, artistak. bere 
izan behar du. 

